
                                                                                                          Ilulissat, 23. februar 2015 

 

Inatsisartut suleriaasiat § 37 immikkoortoq 1 naapertorlugu matumuuna Naalakkersuisunut 

apeqqut imaattoq saqqummiuppara: 

 

Naalakkersuisunut apeqqut: 

1. Siusinaarlutik sulisinnaajunnaarnersiutillit utoqqalinersiutillillu aningaasat 

tigusartagaat akit qaffakkiartornerannut qanoq malinnaatinneqarpat? 

2. Inuit pissakinnerit suliffissaaleqisut allallu ikiortariaqalersimasut pisortaniit 

ikiorneqartartut  aningaasat tigusartagaat akit qaffakkiartornerannut 

malinnaatinneqarpat? 

3. Inuk suliffissaqanngitsoq imaluunniit piffissap ilaannaanut sulisariaqartartoq 

inigisaminiit anisitaassanngikkuni qanoq iliortariaqarpa? 

4. Inuit sulisinnaagaluartut kisianni suliffissaqanngitsut qanoq ilillugit  

inuiaqatigiinnut iluaqutaanerusumik aammalu inunnut taakkununnga 

pitsaanerusumik  ingerlariaqqissinnaaneranut pitsaanerusunik 

periarfissarsiuussinissamut naalakkersuisut qanoq pilersaaruteqarpat? 

5. Apeqqummi 4-rami pilersaaruteqartoqarpat qanoq iliuusissamut pilersaarut 

sumiippa? 

(Inatsisartunut Ilaasortaq Anthon Frederiksen, Partii Naleraq) 

 

Tungavilersuut: 

Siusinnerusukkut naalakkersuisunut apeqquteqarninni qujanartumik qulaarneqarput inuit 

ilaqutariillu qanoq amerlatigisut inigisaminniit anisitaasartut aammalu anisitaasussatut 

nalunaarsorneqarsimasut. 

Partii Naleqqamiit isumaqarpugut inuit pissakinnerusut aamma suliffissaaleqisut 

pingaartumik inigisaminniit anisitaasannginnissaat qulakkeerniarlugu – inuit ilaatigut 

“unittoorsimasut”  aallaariaqqinnissaminnut piukkunnarsarneqarlutik 

suliassaqartinneqarnissaat allatulluunniit sammisassaqartinneqarnissaat inuiaqatigiinnut 

pitsaanerusumik naleqarnerusumillu  aaqqissuussiffigineqartariaqartut.  

Tassami uniinnarluta kisitsisit isiginnaaginnarsinnaanngilagut aamma inuit suliffissaaleqisut 

allatulluunniit unittoorsimallutik pisortaniit ikiorneqartartut taamaattussaannartut 

isigiinnarsinnaajunnaarigut. 

Illoqarfinni nunaqarfinnilu aaqqitassarpassuarnik iluarsartuutassarpassuarnillu 

suliassaqarpungut piumagaanni kommunit nunaqarfinnilu aqutsisut / siulersuisut 

suleqatigalugit aqqissuussisoqarsinnaanera Partii Naleqqamiit qularutiginngilarput. 

Taamaattumik apeqqutit qulaani taaneqartut Partii Naleqqamiit saqqummiuppavut.  

Ullut suliffiit qulit qaangiutinnginerini akineqarnissara kissaatingaara.    

 

 

 

 

 

 

 

 

 

 


